
　存喘息年來收養殘穢兼之虜我生口日滋月息卽今

　小王子俺答諸部落可三四十萬視昔之奔命窮荒不

　見馬矢者盛耶衰耶強耶弱耶而我承平日久軍政多

　偸三五年來雖賴廊廟注意邊防漸次振舉而其竭籌

　慮耗財用其功業也非一矣囘視　二祖之時其強弱

　盈縮又何如耶河套久淪虜中閒諜罕至虜又屋居畜

　牧其內山川之險易途路之紆直水草之有無我不可

　必知也提軍深入其境能無虞乎夫塞以內我中國地

　也將領講求其形勢卒伍諳記其要害尙不能悉而況

　塞以外乎今我勞而往彼逸而待我馬出塞三日而疲

　彼騎遍野一呼而集得有小利歸途尙難倘失鄕導全

　軍何賴數萬之衆緩行持重則虜備益嚴疾行趨利則

　輜重在後且克日有定期裹糧有定數虜遷徙靡常則

　戰無定地遠近不測則戰無定期一戰之後虜或保聚

　或佯爲逃遁笳角時聞壁壘相待已離復合終不渡河

　而我軍于此戰耶退耶兩相守耶數萬之衆出塞亦足

　以數萬之衆援之否耶有騎將以通糧道否耶保無抄

　掠不至匱乏否耶是皆至難而不可任者也夫馳擊者

　虜之所長也守險者我之所便也弓矢利于馳擊而火

　器利于守險者也舍火器守險而與之馳射突擊于黃

--

　沙白草之閒得耶失耶塞下兵卽塞下人也墳墓廬舍

　先人之所營妻奴眷屬骨肉之所居禾黍桑麻產業之

　所具牛馬牲畜身養之所供迫于兵刃怵于生死尙每

　每退怯以煩上人之督責今驅之于無人迹之地限之

　以可立盡之食要之以難必成之功苦之以卽不罷之

　役恐之以將徙之禍而欲得人之死力可乎議者欲整

　六萬之衆爲三歲之期春夏馬瘦爲虜弱而我利于征

　秋冬馬肥爲虜強而我利于守春蒐于套秋守于邊三

　年三舉虜必難支待其遠遁拒河爲守是固一說矣然

　天時物性不甚相遠也秋冬虜馬肥矣而我馬不亦肥

　乎乃止利于守耶春夏虜馬瘦矣而我馬不亦瘦乎乃

　獨利千征耶夫春夏馬瘦而虜騎不能入寇然坐以待

　我誠恐其擾擊我也秋冬馬肥而虜強旣能爲強則多

　方設謀誠懼其報復我也六萬之衆非所以襲人千里

　之途非所以自逸轉盻之閒情態異狀歲一爲之以待

　三舉其可得乎兵家勝敗本難預期一舉失利士傷馬

　耗議論蜂起則將已之乎竭天下之力排天下之議以

　俟其成乎三年三舉咸可得利虜敗而守我去復來終

　不渡河版築難舉則將何時已乎蓋議者見近時搗巢

　之舉恆獲首功昔年城大同五堡之邊虜亦不來深兢

